
   
 

 

SL(6)491 – Rheoliadau Ychwanegion Bwyd a 

Bwydydd Newydd (Awdurdodiadau a Diwygiadau 

Amrywiol) a Chyflasynnau Bwyd (Dileu 

Awdurdodiadau) (Cymru) 2024 

Cefndir a diben 

Mae’r Rheoliadau hyn yn gwneud darpariaeth, o ran Cymru, ynghylch awdurdodiadau 

cynhyrchion bwyd rheoleiddiedig. Gwneir Rhan 2 o’r Rheoliadau hyn (rheoliadau 2 a 3 ac 

Atodlenni 1 i 3) drwy arfer pwerau yn Rheoliad (EC) Rhif 1331/2008 sy’n sefydlu gweithdrefn 

awdurdodi gyffredin ar gyfer ychwanegion bwyd, ensymau bwyd a chyflasynnau bwyd 

(EUR2008/1331). Mae rheoliad 2 ac Atodlen 1 yn diweddaru, o ran Cymru, y rhestr ddomestig 

o ychwanegion bwyd sydd wedi eu cymeradwyo i’w defnyddio mewn bwydydd yn Atodiad 2 i 

Reoliad (EC) Rhif 1333/2008 ar ychwanegion bwyd (EUR2008/1333). Mae rheoliad 3 ac 

Atodlenni 2 a 3 yn diwygio, o ran Cymru, Reoliad y Comisiwn (EU) Rhif 231/2012 sy’n gosod 

manylebau ar gyfer ychwanegion bwyd a restrir yn Atodiadau II a III i Reoliad (EC) Rhif 

1333/2008 (EUR 2012/231).  

Mae’r diwygiadau a wneir yn Rhan 2 o’r Rheoliadau hyn yn darparu ar gyfer—  

• awdurdodi, o ran Cymru, osod ar y farchnad a defnyddio’r ychwanegyn bwyd E 960b 

glycosidau stefiol o eplesu (Yarrowia lipolytica);  

• awdurdodi, o ran Cymru, ddull cynhyrchu newydd ar gyfer ychwanegyn awdurdodedig 

sy’n bodoli eisoes: E 960c glycosidau stefiol a gynhyrchir yn ensymatig. Mae’r fanyleb 

ar gyfer y dull cynhyrchu sy’n bodoli eisoes yn yr Atodiad i EUR 2012/231 wedi ei 

hailrifo’n E 960c(i). Mae’r fanyleb ar gyfer y dull cynhyrchu newydd wedi ei mewnosod 

fel “E960c(ii) rebaudioside M, AM and D producedvia enzymatic conversion of highly 

purifiedsteviol glycosides from Stevia leaf extracts”;  

• awdurdodi, o ran Cymru, ddefnydd newydd (iâ bwytadwy) ar gyfer yr ychwanegyn 

bwyd E 476 polyglyserol polyrisinolead, a diwygio defnydd awdurdodedig sy’n bodoli 

eisoes (sawsiau);  

• cyflwyno uchafswm terfyn gweddillion o 0.1mg/kg ar gyfer gweddillion ethylen ocsid 

sy’n gymwys i bob ychwanegyn bwyd awdurdodedig;  

• mân gywiriadau amrywiol i Atodiad 2 i EUR2008/1333.  

Gwneir Rhan 3 o’r Rheoliadau hyn hefyd drwy arfer pwerau yn EUR 2008/1331. Mae rheoliad 

4 yn dileu, o ran Cymru, 22 o sylweddau cyflasu o’r rhestr ddomestig o sylweddau cyflasu 

awdurdodedig yn Atodiad 1 i Reoliad (EC) Rhif 1334/2008 ar gyflasynnau a chynhwysion bwyd 

penodol â phriodoleddau cyflasu sydd i’w defnyddio mewn bwydydd ac ar fwydydd (EUR 

2008/1334). Mae rheoliad 5 yn gwneud darpariaeth drosiannol i ganiatáu i gynhyrchion sy’n 

bodoli eisoes sy’n cynnwys y sylweddau hyn barhau i gael eu marchnata a’u defnyddio tan eu 

dyddiad parhauster lleiaf (dyddiad ‘ar ei orau cyn’) neu ddyddiad ‘defnyddio erbyn’.  

Gwneir Rhan 4 o’r Rheoliadau hyn (rheoliad 6 ac Atodlenni 4 i 8) drwy arfer pwerau yn Rheoliad 

(EU)2015/2283 ar fwydydd newydd (EUR 2015/2283). Mae Rhan 4 yn diweddaru, o ran Cymru, 

y rhestr o fwydydd newydd awdurdodedig yn yr Atodiad i Reoliad Gweithredu’r Comisiwn (EU) 

2017/2470 sy’n sefydlu rhestr yr Undeb o fwydydd newydd (EUR2017/2470) –  

• Mae Atodlen 4 yn mewnosod cofnod newydd, sy’n awdurdodi rhoi ar y farchnad 

brotein wedi ei hydroleiddio’n rhannol o haidd a ddisbyddwyd (Hordeum vulgare) a 

reis a ddisbyddwyd (Oryza sativa) fel bwyd newydd i’w ddefnyddio yn y categorïau 

bwyd penodedig.  

• Mae Atodlen 5 yn mewnosod cofnod newydd, sy’n awdurdodi rhoi ar y farchnad asidau 

brasterog wedi eu setyleiddio fel bwyd newydd i’w ddefnyddio mewn atchwanegiadau 

bwyd ar gyfer oedolion yn unig.  

• Mae Atodlen 6 yn mewnosod cofnod newydd, sy’n awdurdodi rhoi ar y farchnad 3-

ffwcosyllactos (3-FL) (o straen o Escherichia coli K12 DH1) fel bwyd newydd i’w 

ddefnyddio yn y categorïau bwyd penodedig.  

• Mae Atodlen 7 yn mewnosod cofnod newydd, sy’n awdurdodi rhoi ar y farchnad 

gymysgeddlacto-N-ffwcopentaos I (LNFP-I) a 2’-ffwcosyl-lactos (2’-FL) fel bwyd 

newydd i’w ddefnyddio yn y categorïau bwyd penodedig.  

• Mae Atodlen 8 yn cywiro gwallau mewn cofnodion presennol— — Yn Nhabl 1 yn unig, 

disodlir y cofnod presennol ar gyfer “bovine milk basic whey protein isolate” er mwyn 

mynd i’r afael â gwallau fformadu yn y cofnod presennol. — Yn Nhabl 2 yn unig, diwygir 

y fanyleb ar gyfer Sylo-oligosacaridau er mwyn ychwanegu’r paramedr ar gyfer “Dry 

material (%)”, a oedd ar goll o’r cofnod presennol.  

Y weithdrefn 

Negyddol 

Gwnaed y Rheoliadau gan Weinidogion Cymru cyn iddynt gael eu gosod gerbron y Senedd. 

Gall y Senedd ddirymu’r Rheoliadau o fewn 40 niwrnod (ac eithrio unrhyw ddiwrnodau pan 

fo’r Senedd: (i) wedi’i diddymu, neu (ii) ar doriad am fwy na phedwar diwrnod) i'r dyddiad y 

cawsant eu gosod gerbron y Senedd. 

Materion technegol: craffu 

Nodwyd y pwynt a ganlyn i gyflwyno adroddiad arno o dan Reol Sefydlog 21.2 mewn 

perthynas â'r offeryn hwn.  

1. Rheol Sefydlog 21.2(vii) – ei bod yn ymddangos bod anghysondebau rhwng ystyr 

testun Cymraeg a thestun Saesneg yr offeryn; 

Yn Rheoliad 3(2), yn y testun Cymraeg, yn y disgrifiad o’r diwygiad, mae’r gair “for” yn yr 

ymadrodd “for “Note: Ethylene…. food additives” substitute—” wedi ei gyfieithu fel “ar gyfer”. 



   
 

 

Fodd bynnag, “yn lle” yw'r cyfieithiad safonol ar gyfer “for” a nodir yng Nghanllaw Arddull 

Uned Gyfieithu Deddfwriaethol Llywodraeth Cymru pan gaiff ei ddefnyddio yn yr ymadrodd 

“for X substitute Y”. Mae hefyd yn golygu bod y disgrifiad yn nhestun Cymraeg y diwygiad yn 

y rheoliad hwn yn anghyson â'r hyn a geir mewn diwygiadau tebyg eraill yn y Rheoliadau hyn 

lle mae'r ymadrodd safonedig wedi'i ddefnyddio. 

Rhinweddau: craffu  

Nodir y pwynt a ganlyn i gyflwyno adroddiad arno o dan Reol Sefydlog 21.3 mewn perthynas 

â'r offeryn hwn: 

2. Rheol Sefydlog 21.3(ii) – ei fod o bwysigrwydd gwleidyddol neu gyfreithiol neu ei 

fod yn codi materion polisi cyhoeddus sy’n debyg o fod o ddiddordeb i’r Senedd; 

Rydym yn nodi bod y Rheoliadau hyn yn gwneud mân gywiriadau o fewn y ddeddfwriaeth 

bresennol ar gyfer bwydydd newydd ac ychwanegion bwyd awdurdodedig. Yn benodol, 

nodwn y paragraff a ganlyn yn y Memorandwm Esboniadol:  

“Mae’r offeryn hwn yn gwneud mân gywiriadau o fewn y ddeddfwriaeth bresennol ar 

gyfer bwydydd newydd ac ychwanegion bwyd awdurdodedig –gan gynnwys cywiriadau 

y gwnaethom ymrwymo i’w gwneud yn unol ag ymateb Llywodraeth Cymru i bwyntiau 

craffu technegol a godwyd gan y Pwyllgor Deddfwriaeth, Cyfiawnder a’r Cyfansoddiad 

yn ei adroddiad ar Reoliadau Ychwanegion Bwyd, Cyflasynnau Bwyd, a Bwydydd 

Newydd (Awdurdodiadau) a Bwyd a Bwyd Anifeiliaid (Diwygiadau Amrywiol) (Cymru) 

2023. Gellir canfod y diwygiadau hyn yn Rheoliad 2 ac Atodlen 1, paragraff 6 o’r Offeryn 

hwn.” 

Ymateb Llywodraeth Cymru 

Nid oes angen ymateb gan Lywodraeth Cymru. 

Trafodaeth y Pwyllgor 

Trafododd y Pwyllgor yr offeryn yn ei gyfarfod ar 24 Mehefin 2024 ac mae'n cyflwyno 

adroddiad i'r Senedd yn unol â'r pwyntiau adrodd uchod.  

 

 

 


